
СИПАТТАУ БӨЛІГІ:

2026 жылғы 9 ақпанда талап қоюшымен № 16264673-1 «Қызылорда 
облысының білім басқармасының «Облыстық физика-математика 
бағытындағы «Білім-инновация» лицей-интернаты» коммуналдық 
мемлекеттік мекемесі үшін балаларды ыстық тамақпен қамтамасыз етуді 
ұйымдастыру жөніндегі қызметі» конкурсы электрондық веб-портал арқылы 
конкурсы жарияланған (Бұдан әрі - Конкурс).



Аталған конкурсқа қатысуға 2 әлеуетті өнім беруші «Rich 
Аzamat» жауапкершілігі шектеулі серіктестігі және жеке кәсіпкер 
«Утепбергенова М» өтінім беріп, 2026 жылғы 18 наурыздағы  
қорытындылар туралы хаттамасына сәйкес, жеке кәсіпкер «Утепбергенова 
М» жеңімпаз болып танылған.

Конкурстық өтінімдерді қарау барысында, жауапкер тарапынан 
ұсынылған аспазшы Жарикбасова Нургул Рысдаулетовнаға Шымкент 
қаласының №24 кәсіптік-техникалық мектебінде «Аспазшы» біліктілігі 
бойынша №209223 2003 жылғы 15 маусымдағы дипломы берілгендігі немесе 
берілмегендігі жөнінде «Түркістан облысының білім 
басқармасы» мемлекеттік мекемесіне сұраныс хат жолданған.

Түркістан облысының білім басқармасының 2026 жылғы 30 наурыздағы 
№25/2127 санды жауап хатына сәйкес, Жарикбасова Нургул Рысдаулетовна 
Шымкент қаласының №24 кәсіптік-техникалық мектебінде «Аспазшы» 
біліктілігі бойынша №209223 диплом берілгені жөніндегі ақпаратты ұсына 
алмайтындығын, себебі аталған мектеп қазіргі Түркістан облысының 
территориясында болмағандығын және ол Оңтүстік Қазақстан облысы 
кезінде Созақ ауданында 2008 жылы 24 қарашада №24 кәсіптік-лицейі 
мемлекеттік коммуналдық қазыналық кәсіпорны болып 
тіркелгендігі хабарланған. Яғни, зерделеу барысында, №24 кәсіптік-
техникалық мектебі 2008 жылғы 24 қарашада ғана тіркелгені белгілі болған.

Жауапкер тарапынан ұсынылған аспазшы Жарикбасова Нұргүл 
Рысдаулетовнаның дипломы 2003 жылы берілгені көрсетілген. Дипломның 
2003 жылы берілгені көрсетілгенімен, тиісті білім беру ұйымы тек 2008 
жылы тіркелгені анықталған.

Сонымен қатар, аспазшы Жарикбасова Нұргүл Рысдаулетовнаның 
2003 жылғы «Аспазшы» біліктілігі бойынша №209223 дипломында Қазақ 
ССР Кәсіптік техникалық білім жөніндегі мемлекеттік комитеті деп 
көрсетілгені талап қоюшыға күмән тудырған.

Қазақ Советтік Социалистік Республикасы, Кеңестік Социалистік 
Республикалар Одағы кезінде 1936 жылдан 1991 жылға дейін аталып, 1991 
жылы Қазақстан Ресупбликасы өз егемендігін алған.

Бұл ретте, 2002 жылы Қазақстан Республикасында Қазақ ССР Кәсіптік 
техникалық білім жөніндегі мемлекеттік комитеті мүлдем болмаған.

Талап қоюшы өнім берушіні жосықсыз қатысушы деп тану туралы 
талап қоюымен сотқа жүгініп, жауапкердің білім беру ұйымдарында 
тәрбиеленетін және білім алатын балаларды тамақтандыруды қамтамасыз 
етуге байланысты жарияланған конкурстық құжаттамаларда дұрыс емес 
ақпарат беруіне байланысты өнім беруші «Rich Azamat» жауапкершілігі 
шектеулі серіктестігін жосықсыз өнім беруші деп тануды сұраған.

Жауапкерден талап қоюға жазбаша нысанда пікір сотқа түскен жоқ.
Сотта талап қоюшының өкілі А.Амирхан талап қоюында көрсетілген 

уәждерін қолдап, талап қоюды қанағаттандыруды сұрап, өнім берушіні 
жосықсыз өнім беруші деп тануды сұрады. 



Үшінші тұлға Түркістан облысының білім басқармасы» мемлекеттік 
мекемесінің өкілі Н.Кудайбергенов талап қоюшыдан түскен сұранысқа 
сәйкес, Жарикбасова Нургул Рысдаулетовна, Шымкент қаласының №24 
кәсіптік-техникалық мектебінде «Аспазшы» біліктілігі бойынша 
№209223 диплом берілгені жөніндегі ақпаратты ұсына 
алмайтындығын, себебі аталған мектеп қазіргі Түркістан облысының 
территориясында болмағандығын және ол Оңтүстік Қазақстан облысы 
кезінде Созақ ауданында 2008 жылы 24 қарашада №24 кәсіптік-лицей 
мемлекеттік коммуналдық қазыналық кәсіпорны болып тіркелгендігін 
көрсетті. 

Жауапкер «Rich Azamat» жауапкершілігі шектеулі серіктестігінің 
және үшінші тұлға Қызылорда облысының білім басқармасының «Облыстық 
физика-математика бағытындағы «Білім-инновация» лицей-интернаты» 
коммуналдық мемлекеттік мекемесінің өкілдері сот отырысының уақыты 
мен орны туралы тиісті түрде хабарланғанымен, сот отырысына дәлелсіз 
себептермен қатыспады.

Сондықтан сот Қазақстан Республикасының Азаматтық процестік 
кодексінің (әрі қарай - АПК-нің) 196-бабының 4-бөлігіне сай, істі аталған 
жауапкердің және үшінші тұлғаның қатысуынсыз қарауды ұйғарым етті.

УӘЖДЕУ БӨЛІГІ:

Қазақстан Республикасының «Білім  туралы» 2007 жылғы 27 шілдедегі 
Заңының 2-бабының 3-бөлігінің 2-тармағына сәйкес Қазақстан 
Республикасының білім беру саласындағы заңнамасымен реттелген 
құқықтық қатынастарға мемлекеттік орта білім беру ұйымдарында, 
қосымша білім беретін мектептен тыс ұйымдарда білім алушыларды 
тамақтандыруды ұйымдастыру бойынша көрсетілетін қызметтерді, 
тауарларды, сондай-ақ мемлекеттік мектепке дейінгі ұйымдарда, жетім 
балалар мен ата-анасының қамқорлығынсыз қалған балаларға арналған 
білім беру ұйымдарында, техникалық және кәсіптік, орта білімнен кейінгі 
білім беру ұйымдарында тәрбиеленетін және білім алатын балаларды 
тамақтандыруды қамтамасыз етуге байланысты тауарларды сатып алу 
бөлігінде Қазақстан Республикасының мемлекеттік сатып алу туралы 
заңнамасының күші қолданылмайтыны бекітілген.

Қазақстан Республикасы Білім және ғылым министрінің 2018 жылғы 
31 қазандағы № 599 бұйрығымен «Мемлекеттік орта білім беру 
ұйымдарында, мектептен тыс қосымша білім беру ұйымдарында білім 
алушыларды тамақтандыруды ұйымдастыру бойынша көрсетілетін 
қызметтерді, тауарларды, сондай-ақ мемлекеттік мектепке дейінгі 
ұйымдарда, жетім балалар мен ата-анасының қамқорлығынсыз қалған 
балаларға арналған білім беру ұйымдарында, техникалық және кәсіптік, 
орта білімнен кейінгі білім беру ұйымдарында тәрбиеленетін және білім 
алатын балаларды тамақтандыруды қамтамасыз етуге байланысты 
тауарларды жосықсыз берушілердің (әлеуетті өнім берушілердің) тізбесін 
қалыптастыру қағидалары» (әрі қарай - Қағида) бекітілген.



Осы Қағидада мемлекеттік орта білім беру ұйымдарында, мектептен 
тыс қосымша білім беру ұйымдарында білім алушыларды тамақтандыруды 
ұйымдастыру бойынша көрсетілетін қызметтерді, тауарларды, сондай-ақ 
мемлекеттік мектепке дейінгі ұйымдарда, жетім балалар мен ата-анасының 
қамқорлығынсыз қалған балаларға арналған білім беру ұйымдарында, 
техникалық және кәсіптік, орта білімнен кейінгі білім беру ұйымдарында 
тәрбиеленетін және білім алатын балаларды тамақтандыруды қамтамасыз 
етуге байланысты тауарларды жосықсыз берушілердің (әлеуетті өнім 
берушілердің) тізбесін қалыптастыру тәртібін айқындалған.

Тізбе осы Қағидаларға қосымшаға сәйкес электрондық нысанда қазақ 
және орыс тілдерінде қалыптастырылады және конкурс жеңімпазы деп 
таныған жағдайда шарт жасасудан жалтарған; олармен жасалған шарт 
бойынша өз міндеттемелерін орындамаған немесе тиісінше орындамаған; 
біліктілік талаптары бойынша дұрыс емес ақпарат берген өнім берушілер 
(әлеуетті өнім берушілер) туралы мәліметтерді қамтиды.

Қағиданың 5-тармағында конкурсты ұйымдастырушы (тапсырыс 
беруші) осы Қағидалардың 4-тармағының 1), 2), 3)-тармақшаларында 
қарастырылған жағдайларда мемлекеттік орта білім беру ұйымдарында, 
мектептен тыс қосымша білім беру ұйымдарында білім алушыларды 
тамақтандыруды ұйымдастыру бойынша көрсетілетін қызметтерді, 
тауарларды, сондай-ақ мемлекеттік мектепке дейінгі ұйымдарда, жетім 
балалар мен ата-анасының қамқорлығынсыз қалған балаларға арналған білім 
беру ұйымдарында, техникалық және кәсіптік, орта білімнен кейінгі білім 
беру ұйымдарында тәрбиеленетін және білім алатын балаларды 
тамақтандыруды қамтамасыз етуге байланысты тауарларды беруші (әлеуетті 
берушінің) тарапынан бұзушылық фактілерін білген күнінен бастап 
күнтізбелік отыз күннен кешіктірмей өнім берушіні жосықсыз өнім беруші 
деп тану туралы сотқа жүгінетіні көрсетілген.

Сотта анықталғандай, талап қоюшы өнім берушіні жосықсыз өнім 
беруші деп тану туралы талап қоюымен Қағидада көзделген 30 күндік 
мерзім ішінде сотқа жүгінген. Яғни конкурсқа қатысқан жауапкер «Rich 
Azamat» жауапкершілігі шектеулі серіктестігінің дұрыс емес ақпарат 
бергені туралы талап қоюшыға 2026 жылғы 30 наурызда белгілі болып, сотқа 
талап қоюымен 2026 жылғы 2 сәуірде жүгінген.

Іс-құжаттарына қарағанда, жауапкер «Rich Azamat» жауапкершілігі 
шектеулі серіктестігі конкурсқа қызметкері Н.Жарикбасованың «Аспазшы» 
біліктілігі бойынша Шымкент қаласының №24 кәсіптік-техникалық 
мектебінің №209223 дипломын ұсынған.

Алайда, Түркістан облысының білім басқармасы» мемлекеттік 
мекемесінің берген мәліметіне сәйкес, №24 кәсіптік-техникалық мектебі 
Оңтүстік Қазақстан облысы Созақ ауданында 2008 жылы 24 қарашада 
тіркелген болса, аспазшы Н.Жарикбасованың дипломы 2003 жылы берілгені 
көрсетілген яғни дипломның 2003 жылы берілгені көрсетілгенімен, тиісті 
білім беру ұйымы тек 2008 жылы тіркелгені анықталған.



Сонымен қатар, аталған дипломда Қазақ ССР Кәсіптік техникалық 
білім жөніндегі мемлекеттік комитеті деп көрсетілген.

Тиісінше, жауапкер тарапынан конкурстық құжаттамада дұрыс емес 
ақпарат берілгені анықталған.

Жауапкер конкурсқа қатысуға өтінімде (қосымшада) заңнамада 
көзделген бұзушылықтардың жоқтығын және өзге де сипаттамасы туралы 
дұрыс емес мәліметтер бергені үшін жауапкершілігі, сондай-ақ Қазақстан 
Республикасының қолданыстағы заңнамасында көзделген өзге де шектеулер 
туралы хабардар етілгенін электронды қолтаңбасын қою арқылы растаған. 

Сәйкесінше, жауапкер конкурстық құжатында ұсынған құжаттардың 
шынайылығына жауап береді.

Жауапкермен аспазшының дипломы ретінде ұсынылған құжаты 
біліктілік талаптары болып саналатын еңбек ресурстары бөлігіне кіреді.

Қағида талаптарына сәйкес, біліктілік талаптары бойынша дұрыс емес 
ақпарат берген өнім берушілер жозықсыз өнім берушілер тізбесіне сот  
шешімімен енгізіледі.

Мұндай  жағдайда, жауапкерді дұрыс емес ақпарат бергені үшін білім 
беру ұйымдарында тәрбиеленетін және білім алатын балаларды 
тамақтандыруды қамтамасыз етуге байланысты жосықсыз өнім беруші деп 
тануға толық негіз бар деп сот санайды.

Осыға байланысты, сот, талап қоюшының талабы қанағаттандыруға 
жатады деп санайды.

АПК-нің 117-бабына сәйкес жауапкерден мемлекет кірісіне 2 163 
теңге көлемінде мемлекеттік баж сомасы өндірілуге жатады.
ҚАРАР БӨЛІГІ:

     АПК-нің 223-226-баптарын басшылыққа алып, сот 

ШЕШІМ  ЕТТІ:

Талап қоюшы «Қызылорда облысының мемлекеттік сатып алу 
басқармасы» коммуналдық мемлекеттік мекемесінің жауапкер «Rich 
Azamat» жауапкершілігі шектеулі серіктестігін жосықсыз өнім беруші деп 
тану туралы талап қоюы қанағаттандырылсын.

Жауапкер «Rich Azamat» жауапкершілігі шектеулі серіктестігі 
жосықсыз өнім беруші деп танылсын.

Жауапкер «Rich Azamat» жауапкершілігі шектеулі серіктестігінен 
2 163 (Екі мың бір жүз алпыс үш) теңге мемлекеттік баж мемлекет кірісіне 
өндірілсін.

Шешімге наразы жақ шешім түпкілікті нысанда шығарылған күннен 
бастап, ал сот талқылауына қатыспаған тұлғалар өздеріне шешімнің 
көшірмелері жіберілген күннен бастап бір ай ішінде Қызылорда облысының 
мамандандырылған ауданаралық экономикалық соты арқылы Қызылорда 
облыстық сотының азаматтық істер жөніндегі сот алқасына, АПК-нің 403, 
404-баптарының талаптарын сақтай отырып, апелляциялық шағым беруге, 
прокурор апелляциялық өтінішхат келтіруге құқылы.



Судья                                                                               Р.М.Бегимбаев


